Navarra Suma talde parlamentarioari atxikita dagoen foru parlamentari Cristina Ibarrola Guillén andreak idatzizko galdera egin du, Nafarroako Parlamentuko 5665 irteera-zenbakiarekin erregistratua, 2022ko urriaren 17an (10-22/PES-319 galdera), Sodena, CEN eta Albyn Medicalen arteko hitzarmenaren bidez maskarak erostearen gainean Kontuen Ganberari txostena eskatzeari buruz. Hona Ekonomia eta Ogasun Departamentuko kontseilariak ematen dion informazioa:
Kontu-hartzailetzako Zuzendaritza Nagusiak harreman ia etengabeak ditu Kontuen Ganberarekin, Foru Komunitateko Administrazioaren jarduera ekonomiko-finantzarioaren gaineko kontrol lan guztiak ukitzen dituen komunikazio iraunkorraren testuinguruan, lan horiek Kontu-hartzailetza Nagusiak egin nahiz Kontuen Ganberak egin. Hori horrela, Zuzendaritza Nagusiak finantza-kontroleko eta auditoretzako txostenen bat egiten duenean hura beti igortzen zaio Kontuen Ganberari. 
Sozietate eta fundazio publikoei legezkotasunaren auditoretza egiten zaie urtero, eta horren atala da Hitzartutako Prozeduren gaineko Txostenaren gehigarria, 2020ari dagokiona. Gehigarri hori 2022ko uztailaren 27an eman zen eta ohiko bidetik bidali zitzaion Kontuen Ganberari. Irailaren 9an Ganberak erabaki zuen berariazko auditoretza egitea SODENAk norbera babesteko ekipamenduak erosteko egindako kudeaketari buruz, eta egun berean izendatu zuen lan hori egin behar zuen taldea. Irailaren 14an bilera egin zen Ganberak lan horretarako izendatutako auditoretzako taldearekin, eta gehigarriaren sinaduran ageri diren pertsonak bertaratu ziren Nafarroako Gobernuaren izenean: Kontu-hartzailetzako zuzendari nagusia, Finantza Kontrol Iraunkorrerako eta Auditoretzako Zerbitzuko zuzendaria eta Auditoretza Ataleko burua; eta gehigarria egitean lortutako dokumentazio osoa eman zitzaien. Gero, zirriborroa eman zen, zeinean aldaketak egin baitzitezkeen, eta ondoren bilera egin zen abenduaren 1ean. Honako hauek joan ziren: Ganberaren izenean, haren lehendakaria, idazkari nagusia eta lanaren ardura zuen auditorea; eta Foru Komunitateko Administrazioaren izenean, Kontu-hartzailetzako zuzendari nagusia eta Finantza Kontrol Iraunkorrerako eta Auditoretzako Zerbitzuko zuzendaria.
Bigarren galderari dagokionez, Nafarroako Gobernuak ez dio Kontuen Ganberari inolako eskaerarik egin hark aurreikusita daukan txostena egiteko.
Hori guztia jakinarazten dizut, Nafarroako Parlamentuko Erregelamenduaren 194. artikuluan xedatutakoa betez.
Iruñean, 2022ko abenduaren 13an.

